
Mila lagunek baino gehiagok erabili dute Etorkinak Artatzeko Nafarroako Gobernuaren Bulegoa, abian izan den lehenengo urtean
556 lagunek Bulegora jo zuten edo telefonoz informazioa eskatu zuten, eta 510 herritarrek 2007an egindako arloz arloko sei programetan parte hartu zuten 

Asteartea, 2008ko urtarrilaren 22a. Mila lagunek baino gehiagok erabili zituzten Etorkinak Artatzeko Nafarroako Gobernuaren Bulegoak koordinatutako zerbitzuak eta programak. Bulegoa 2007ko otsailaren 15ean ireki zuten, Iruñeko San Juan auzoan, eta iaz, Erakundeekiko Harremanak eta Gobernuaren Eleduna Departamentuaren mende dagoen zerbitzuak, 480 esku-hartze eta kontaktu egin zituen, etorkinen elkarteekin eta immigrazioaren arloko eskumenak dituzten beste administrazio erakunde batzuekin. 

Etorkinak Artatzeko Bulegoaren eguneroko jardunaren baitan, bitarteko gehienak Nafarroako hiriburuko instalazioen bidez eskainitako zuzeneko artapenerako behar izan zituzten; izan ere, 345 elkarrizketa edo informazio eskari artatu zituzten pertsonalki. Ia erabiltzaileen erdiak iberoamerikarrak izan ziren (182 lagun). Gainerakoak, berriz, espainiarrak (76), afrikarrak (42), Ekialdeko Europakoak (34) eta beste leku batzuetakoak (11) izan ziren. 

Beste 221 lagunek telefono bidezko artapena eskatu zuten, eta nazionalitateari dagokionez, espainiarrak (99), iberoamerikarrak (89), europarrak (15), afrikarrak (9), eta beste hainbat lekutakoak (9) izan ziren. 

Kasu guztietan, zuzenean zein telefonoz egindako kontsultetan gehien errepikatu ziren gaiak honako hauek izan ziren: bizileku edo lan baimenaren eta familia berrelkartzeko eskaeren izapideak Administrazioarekin; nazionalitatea eskuratzea; eta hainbat zerbitzuri buruzko informazioa (osasun zerbitzuak, etxebizitza ofiziala, eta prestakuntza eta enplegua).
Banakako kontsultak artatzeaz gain, Etorkinak Artatzeko Nafarroako Gobernuaren Bulegoak 482 kudeaketa edo esku-hartze egin zituen, 2007an, etorkinen elkarteekin eta immigrazio gaiekin zerikusia duten beste erakunde batzuekin (ofizialak zein boluntarioenak). Hain zuzen ere, telefono bidezko 360 kudeaketa eta 132 bilera edo elkarrizketa egin zituen.

Bostehunen bat parte-hartzaile 2007an bultzatutako arloz arloko sei programetan

Erakundeekiko Harremanak eta Gobernuaren Eleduna Departamentuak, Bulegoaren bitartez eta Gizarte Gaietarako Ministerioarekin lankidetzan, arloz arloko sei jarduera programa sustatu zituen 2007ko azkeneko lau hilabeteetan, eta ondorioz, immigrazioaren arloan jarduerak Foru Komunitateko dozena bat herritan egin ahal izan zituen Nafarroako Gobernuak. 
Hartara, Gobernuak bultzatu zituen arloz arloko programek honako helburu hauek izan zituzten: gazte etorkinen bazterketa (kaleko bandak) saihestea, prostituzioan jarduten diren emakume etorkinei laguntzea, hizkuntzaren eta kulturartekotasunaren arloko bitartekaritza ibiltaria eskaintzea, eta etorkinen elkarteak sortzea eta sustatzea.

Beste bi ekimen ere jarri zituzten abian, etorkin taldeen eta “betiko” nafarren arteko zubiak eraikitze aldera. Honako hauek, hain justu: Nafarroako hamar herritan kulturartekotasuna lantzeko egin zituzten hamar lantegiak (kirola, artea eta gastronomia ardatz izan dituztenak), eta berriki, “Imajina ezazu leku bat, ez dio axola nondik zatozen...” lelopean, hedabideetan egin duten sentikortze kanpaina. 

Azkeneko ekimen horrek eragin handia eta harrera ona izan du gizartea, baina hori kontuan hartu gabe, Etorkinak Artatzeko Bulegoaren zenbaketen arabera, 510 parte-hartzaile edo onuradun izan zituzten joan den urteko arloz arloko beste bost programek. Parte-hartzaileen %76,5 etorkinak izan ziren, eta %23,5, berriz, nafarrak (azkenok, batik bat kulturartekotasunari buruzko tailerretan hartu zuten parte).

Erakundeekiko Harremanak eta Gobernuaren Eleduna Departamentuak jakinarazi duenez, prostituzioa, gazteen bazterketa eta kulturaren arloko bitartekaritza ardatz izan duten programetan bildutako informazioa aztertzen eta sistematizatzen ari dira gaur egun, eta 2007ko azkeneko hiruhilekoan egindako landa lanaren ondorioak datozen asteetan argitaratuko dituzte. 

